
Қурултой томонидан 

тасдиқланган

“Чимкент шаҳар ўзбек маданий-этник жамияти” 

Нодавлат жамоатчилик уюшмасининг 
У С Т А В И

1. УМУМИЙ ҚОИДАЛАР

1.1. “Чимкент шаҳар ўзбек маданий-этник жамияти” Нодавлат жамоатчилик уюшмаси (қуйида матн бўйича – “Уюшма”) кўнгилли аъзолик ва манфаатларнинг умумийлиги асосида амал қилувчи ҳамда фуқаролик жамияти институти ривожланишида қатнашувчи нотижорат, ноҳукумат ташкилоти ҳисобланади.

1.2. Жамоатчилик уюшмасининг тўлиқ номи:

· давлат тилида: “Шымкент қалалық озбек медени-этникалық қоғамы” yкiметтiк емес қоғамдық бiрлестiri;

· рус тилида: Неправительственное общественное объединение «Шымкентское городское узбекское культурно-этническое общество»;
· ўзбек тилида: “Чимкент шаҳар ўзбек маданий-этник жамияти” Нодавлат жамоатчилик уюшмаси.

1.3. Уюшма давлат рўйхатидан ўтган пайтдан бошлаб (2009 йил 26 февралдаги давлат рўйхатидан ўтганлиги тўғрисида 28620-1958-00-сонли гувоҳнома), юридик шахс ҳуқуқига эга бўлди ва мустақил балансига, банкларда ҳисоб-китоб ва бошқа ҳисобларга, ўз номи ёзилган муҳр, штамп ва бланкларига эга. Қайта рўйхатдан ўтказиш учун асос – номланишининг ўзгариши (Қозоғистон Республикаси Фуқаролик кодексининг 42-моддасига мувофиқ).

1.4.  Уюшма ўз фаолиятини Жанубий Қозоғистон ҳудудида амалга оширади ва маҳаллий жамоатчилик уюшмаси мақомига эга.

1.5. Фаолият муддати чекланмаган.

1.6.  Уюшманинг доимий амал қилувчи раҳбарлик органи жойлашган манзил: Қозоғистон Республикаси, 160050, Жанубий Қозоғистон вилояти, Чимкент шаҳри, Енбек тумани, Уалиханов кўчаси, 213.

1.7. Уюшма Жанубий Қозоғистон вилояти (ЖҚВ) ҳудудида филиаллар, ваколатхоналар ташкил этиш, устав мақсад ва вазифаларини бажариш учун уларга ўз ҳуқуқининг бир қисмини бериш ҳуқуқига эга.

1.8.  Уюшма фаолиятига давлат, жамоатчилик ёки бошқа органларнинг аралашувига, Қозоғистон Республикаси қонунчилиги билан бунга махсус вакил этиб тайинланганлардан ташқари, йўл қўйилмайди. 

1.9.  Уюшма ўз уставида кўрсатилган мақсадларга мувофиқ ва қонунчилик билан белгиланган тартибда ўз номидан шартномалар тузиш, бошқа битимларни амалга ошириш, мулкий ва шахсий номулкий ҳуқуқларни харид қилиш, судда даъвогар ва жавобгар сифатида қатнашиш, амалдаги қонунчиликка асосан, тузилган шартномалар бўйича ҳамкорлар олдида, давлат бюджети ва банклар олдида, шунингдек меҳнат жамоалари олдида ўз зиммасига олган мажбуриятлар бажарилиши учун жавобгар бўлиш ҳуқуқига эга. Шунингдек, бошқа юридик шахслар тузиш; бирикма ва уюшмалар таркибига кириш ҳамда улар фаолиятида қатнашиш; Қозоғистон Республикаси қонунчилигига зид келмайдиган бошқа ҳуқуқларни амалга ошириш ҳуқуқига эга.

2. УЮШМА ФАОЛИЯТИ ПРЕДМЕТИ ВА МАҚСАДЛАРИ

2.1. Уюшма иқтисодий, ижтимоий, илмий, ижодий, моддий ва маданий манфаатларни, ҳуқуқ ва эркинликни амалга ошириш ва ҳимоялаш, фуқаролар фаоллиги ва ташаббускорлигини ривожлантириш, фуқароларнинг ижтимоий-иқтисодий ривожланиши, маданият ва таълимнинг долзарб муаммоларини ҳал этишга кўмаклашиш мақсадларида ҳаракат қилади.

2.2.  Уюшма фаолияти предмети:

· Уюшма аъзолари ҳисобланган фуқароларнинг фуқаролик, сиёсий, ижтимоий-иқтисодий, маданий ҳуқуқ ва эркинликларини ҳимоялаш;

· давлат ва миллий манфаатларнинг уйғунлашган бирлигида миллатлараро муносабатлар такомиллашиши ва яхшиланишига ёрдам кўрсатиш;

· республика ва вилоят ҳудудида яшовчи барча миллат ва элатларга, уларнинг урф-одат ва анъаналарига фаол қизиқиш, байналмилаллик маслаклари, ўзаро ҳурмат, хайрихоҳлик, ўзаро ёрдам туйғуларини қўллаб-қувватлаш ва янада мустаҳкамлаш;

· ўзбек миллий-маданий анъаналарини сақлаш, Қозоғистон Республикаси кўп миллатли халқи тилларидан бири сифатида миллий тилни ривожлантириш;

· ўзбек халқи тарихи, илмий ютуқлари, адабиёти, маданият ва спорти, анаъаналари ва урф-одатларини тарғиб қилиш;

· миллий байрамлар, ярмаркалар, халқ оғзаки ижоди ва мусиқий-хореографик ансамбллар танловлари, шоирлар ва бахшилар, сўз усталари беллашувлари, миллий кийимлар ва турли хил амалий санъат намойишларини ташкил этиш ва ўтказиш;

· спорт ва ўйинлар этник турлари (улоқ чопиш, кураш, ошиқ отиш, лянга тепиш, камондан отиш, ҳаво варракларини учириш, полвонлар беллашувлари ва ҳоказо) бўйича мусобақалар ташкил этиш ва ўтказиш;

· этнотуризмни тарғиб қилиш ва ривожлантириш;

· ўзбек тили, Қозоғистон Давлат тили ҳамда МДҲ ва жаҳоннинг бошқа тилларини ўрганиш бўйича танловлар ташкил этиш;

·  маслаҳат, тиббий ва руҳий ёрдам хизматларини ташкил этиш;

· хайрия фаолияти билан боғлиқ ўзаро тадбирларни ўтказиш учун Қозоғистон ва хорижнинг жамоатчилик, хайрия ва бошқа ташкилотлари билан алоқалар ўрнатиш;

· хайрия акцияларини ташкил этиш ва ўтказиш;

· устав фаолиятига тегишли масалалар бўйича учрашувлар, конференциялар, мутахассислар кенгашлари ва семинарларни ташкил этиш ва ўтказиш;

· миллий маданиятнинг нодавлат (жамоатчилик) муассасалари (театрлар, маданий марказлар, музейлар, кутубхоналар, клублар, студиялар, архивлар ва бошқа маданият муассасалари)ини ташкил этиш ва улар фаолиятини ўзаро мувофиқлаштириш ҳамда уларнинг фаолият кўрсатишини таъминлаш;

· пазандалик танловларини ташкил этиш ва ўтказиш;

· миллий кийим-бошлар танловларини ташкил этиш ва ўтказиш;

· анъанавий ва замонавий санъат асарлари кўргазмалари ва экспозицияларини ташкил этиш ва ўтказиш;

· миллий бадиий ҳунармандчиликни тиклаш ва ривожлантириш;

· халқ оғзаки ижоди (мақол, масал, афсоналар, ривоятлар, достонлар, диний эътиқод ва қўшиқлар), урф-одат ва анъаналар, ёзма ҳужжатлар ва ҳужжатли фотосуратларнинг ҳудудий объектларини тўплаш, ўрганиш, тизимлаштириш ва тарғиб қилиш;

· бадиий ҳаваскорлик жамоалари ижодий фаолиятларини мувофиқлаштириш ва ташкил этиш;

· маданий, меъморий ва тарихий обидалар ва диққатга сазовор объектлар бўйича маълумотлар ахборот банкини ташкил этиш;

· минтақа халқлари ўтмиш ва ҳозирги маданиятининг моддий кўринишлари ва маънавий таркибий қисмларини тизимлаштириш;

· минтақа ривожланишига ҳисса қўшган машҳур ватандошлар тўғрисидаги маълумотларни тизимлаштириш;

· қизиқишлар бўйича клублар ташкил этиш, мусиқали, хореографик, теарт жамоаларини шакллантириш, уларнинг чиқишларини ташкил этиш;

· ўзбек маданияти ва ижоди ривожланишига кўмаклашувчи бошқа йўналишлардаги фаолиятни амалга ошириш;

· Қозоғистон Республикасининг амалдаги қонунлари билан тақиқланмаган бошқа фаолиятни юритиш.

Уюшма уставда белгиланган ўз мақсадларига эришиш учун, шунингдек Қозоғистон Республикаси қонунчилигига мувофиқ тадбиркорлик фаолиятини ҳам амалга ошириш ҳуқуқига эга.

2.3. Лицензияланадиган, шунингдек тааллуқли рухсатнома талаб қилувчи фаолият турлари уюшма томонидан, белгиланган тартибда олинган лицензиялар ва рухсатномаларга асосан амалга оширилади.

2.4.  Уюшма фаолияти минтақанинг этник-маданий хилма-хиллигини ҳисобга олган ҳолда амалга оширилади.

3. УЮШМА АЪЗОЛАРИНИНГ ҲУҚУҚ ВА МАЖБУРИЯТЛАРИ,              УЮШМА АЪЗОЛАРИНИ ҚАБУЛ ҚИЛИШ ВА АЪЗОЛИКДАН          ЧИҚИШ ТАРТИБИ
3.1. Уюшма аъзолари Қозоғистон Республикаси фуқароларидан, шунингдек чет эл фуқароларидан ва фуқаролиги бўлмаган шахслардан иборат.

3.2.  Уюшма аъзоси:

· Уюшма устави талабларига риоя этиши;

· аъзолик ҳисобида туриш ва бадалларни ўз вақтида тўлаши;

· Уюшма раҳбарлик (бошқарув) органлари қарорлари ва топшириқларини бажариши;

· Уюшма позицияси ва тамойилларини ҳимоя қилиши шарт.

3.3. Уюшма аъзоси:

· ижодий ва маънавий эркинлик;

· унинг ҳуқуқ ва манфаатларига даҳлдор ҳужжатлар ва қарорлар билан танишиб чиқиш, шунингдек Уюшмада ўз фаолияти муҳокамасида қатнашиш;

· Уюшма фаолияти, шунингдек Уюшма маблағларининг кирим ва чиқимлари тўғрисида тўлиқ маълумот олиш;

· Уюшма ихтиёридаги мавжуд барча турдаги ижодий, юридик ва ижтимоий ёрдамдан фойдаланиш;

· Уюшма фаолиятини яхшилаш бўйича масалаларни қўйиш ва муҳокама этиш, таклифлар киритиш;

· ўтказилаётган тадбирларда қатнашиш;

· Уюшманинг раҳбарлик органини сайлаш ва унга сайланиш;

· Уюшма фаолиятига боғлиқ йиғилишларда қатнашиш, эркин муҳокама қилиш, танқид қилиш, таклифлар киритиш ҳуқуқига эга.

3.4. Уюшма аъзолигига қабул қилиш шахсий ариза асосида амалга оширилади.

3.5.  Уюшма таркибидан чиқиш истагини билдирган Уюшма аъзоси, бу ҳақида Уюшма Бошқарувини аъзоликдан чиқишга қадар бир ой олдин ёзма шаклда хабардор этиши шарт.

3.6.  Аъзони Уюшма таркибидан ўчириш учун қуйидагилар асос бўлиши мумкин:

· Уюшма аъзоси томонидан уставда белгиланган талабларнинг қасддан бажарилмаганлиги исботланган фактлар;

· ахлоқсиз хулқ-атвор;

· қасддан ва қонунга хилоф ҳаракатларни амалга ошириш;

· Уюшма аъзолиги маълум жиҳатдан ўзида муайян даражадаги ижтимоий ҳимояни акс эттиргани туфайли жазоланмаслик ҳисси билан боғлиқ суиистеъмоллик;

Уюшма маълум жиҳатдан ўзида муайян даражадаги ижтимоий ҳимояни акс эттиради.

3.7. Уюшма таркибидан ўчирилган ёки ўз хоҳиши билан чиқиб кетган шахсларга, улар томонидан киритилган кириш ва аъзолик, шунингдек бошқа кўнгилли равишдаги бадаллар қайтарилмайди.

4. УЮШМАНИНГ ТАШКИЛИЙ ТУЗИЛМАСИ

4.1. Уюшманинг олий органи – Қурултой.

4.2.  Ижроия органи – Раис бошчилигидаги Бошқарув.

4.3.  Назорат органи – Тафтиш комиссияси.

5. УЮШМА БОШҚАРУВ ОРГАНЛАРИНИНГ ШАКЛЛАНИШ ТАРТИБИ ВА ВАКОЛАТИ. УЛАР ТОМОНИДАН ҚАРОР ҚАБУЛ ҚИЛИШ ТАРТИБИ

5.1. Уюшманинг олий органи Қурултой ҳисобланади, Қурултой чақирилиши тўғрисидаги қарор, кун тартиби ва меъёрлари Қурултойга қадар 20 кундан кечикмаган ҳолда Раис томонидан эълон қилинади. Навбатдан ташқари қурултой чақириғи Уюшма Бошқаруви, Раисининг ёхуд кўпчилик аъзоларининг қарори бўйича амалга оширилиши мумкин, улар Бошқарув олдига кўриб чиқилиши лозим бўлган масалаларни қўядилар ёки бевосита Қурултойни чақирадилар. 

5.2.  Қурултой йилига бир марта чақирилади. Қурултойда Уюшма аъзоларидан камида 3/2 делегатлар қатнашса, қонуний бўлади. Қурултойнинг барча қарорлари Қурултойда иштирок этувчи делегатларнинг оддий кўпчилик овози билан очиқ ёки ёпиқ овоз бериш орқали қабул қилинади ва олиб борилади. Ҳар бир делегат бир овозга эга бўлади. 

Қурултой ишида Уюшма аъзоси бўлмаган, лекин унинг фаолиятида қатнашувчи фуқаролар ёки ташкилот вакиллари овоз бериш ҳуқуқисиз иштирок этишлари мумкин.

5.3.  Уюшма Қурултойи:

· Уюшманинг энг муҳим йўналишларини белгилайди;

· Уюшма номи ўзгариши тўғрисида қарор қабул қилади ва Уюшма уставига ўзгартишлар ва қўшимчалар киритади;

· Уюшмани қайта ташкил этиш ва тугатиш ҳамда уюшма мол-мулкидан фойдаланиш тўғрисида қарор қабул қилади, айириш ва тугатиш балансини тасдиқлайди;

· Уюшма ҳуқуқини, ташкилий тузилмасини, бошқарув органини шакллантириш ва тугатиш ваколати тартибини белгилайди;

· органларнинг молиявий ҳисоботини тақдим этиш тартиби ва даврийлигини, шунингдек назорат органи томонидан текширув ўтказилиш ва уларнинг натижаларини тасдиқлаш тартибини белгилайди;

· қонун ҳужжатларида белгиланган доирада Уюшманинг бошқа юридик шахслар, шунингдек ўз филиаллари ва ваколатхоналари ташкил этилиши ёки уларнинг фаолиятларида қатнашиш тўғрисидаги қарорлар қабул қилади;

· кириш (аъзоликка ўтиш) ёки аъзолик бадаллари миқдорини, шунингдек улардан фойдаланиш тартибини тасдиқлайди;

· Уюшманинг тузилмавий бўлинмалари (улар ташкил этилган ҳолатда) раҳбарларини сайлайди ва қайта сайлайди;

· бошқарув ва тафтиш комиссияси ҳисоботларини тинглайди, муҳокама қилади ва тасдиқлайди.                

5.4. Қурултойлар ўртасидаги даврда уюшма фаолиятига раҳбарлик Қурултойда 5 йил муддатга сайланадиган Раис бошчилигидаги Бошқарув томонидан амалга оширилади. Бошқарув таркибига жами 9 киши киради, улар Қурултой томонидан 5 йилга сайланади.

5.5.  Бошқарув йиғилиши зарурат даражаси бўйича, бироқ йилнинг ҳар чорагида камида бир марта ўтказилади. Бошқарув йиғилишининг навбатдан ташқари чақируви Тафтиш комиссиясининг қарори бўйича ёки Бошқарув кўпчилик аъзоларининг ташаббуси бўйича мумкин бўлади, улар мазкур масалани Бошқарув Раиси олдига қўядилар. Бошқарувнинг навбатдаги йиғилишларини ташкил этиш ва ўтказиш унинг Раиси томонидан амалга оширилади. 

5.6.  Бошқарувнинг фавқулодда ваколатига қуйидагилар киради:

· Уюшманинг бошқарув органларини (олий органдан ташқари) мувофиқлаштириш;

· барча ҳисоботлар ва аризалар тақдим этилиши тартибини белгилаш;

· Уюшма аъзолари ўртасида мажбуриятларни тақсимлаш;

· Уюшма аппарати штатли ходимлари тузилмаси, сонини аниқлаш, лавозимий йўриқномаларни ва унинг таъминоти учун харажатлар сметасини тасдиқлаш;

· Уюшмага янги аъзоларни қабул этиш ва аъзоларни Уюшма таркибидан ўчириш тўғрисида қарор қабул қилиш;

· Уюшманинг чоп этиш органларини таъсис этиш тўғрисида қарор қабул қилиш;

· мазкур уставга мувофиқ, олий органнинг фавқулодда ваколатига тегишли бўлмаган бошқа масалаларни кўриб чиқиш ва қарор қабул қилиш.   

5.7.  Уюшма Раиси икки ўринбосарга эга бўлиб, улар Бошқарув аъзолари бўлмасликлари мумкин ва Раис томонидан лавозимга тайинладилар.

5.8.  Раис (у йўқлигида, раис ўринбосарларидан бири):

· мазкур уставга мувофиқ Уюшма ишини бошқаради;

· Қурултой ўтказиш бўйича ташкилий ишларни олиб боради;

· Бошқарув йиғилишини чақиради ва унда раислик қилади;

· Қурултой ва Бошқарув қарорлари ижро этилишини ташкил этади;

· Бошқарув йиғилиши протоколлари юритилишини таъминлайди, кун тартибини тайёрлайди ва Бошқарув йиғилиши ўтказилиш санаси ва вақти тўғрисида маълум қилади, шунингдек учинчи томонлар билан Уюшма муносабатларида уюшмани намоён этади (вакиллик функцияларини амалга оширади);

· Уюшманинг мансабдор шахслари билан якка меҳнат шартномалари тузади, Уюшманинг ёлланма ходимларига мансаб маошларини белгилайди;

· Уюшма ходимлари ва мансабдор шахсларига рағбатлантириш ва жарима чораларини қўллайди;

· Уюшманинг иш ҳужжатларини имзолайди, ваколатнома (ишонч қоғоз)лар беради, бош бухгалтер билан биргаликда молиявий-хўжалик ҳужжатларига имзо қўйиш ҳуқуқига эга, шунингдек Уюшма номидан битимлар, шартномалар, контрактлар тузади;

· Уюшма ва унинг тузилмавий бўлинмалари томонидан (улар ташкил топган ҳолатда) жамоатчилик уюшмалари фаолиятини тартибга солувчи қонунларга риоя этилиши учун шахсий жавобгар бўладилар;

·  аппаратнинг штатли ходимларини (қонун билан белгиланган тартибда лавозимга тайинлайди ва эгаллаб турган лавозимидан озод қилади) шакллантиради;

· Қурултой ва Бошқарув қарори бўйича бошқа ваколатлар берилади.

Раис йўқлигида, унинг вазифаларини ўринбосарларидан бири бажаради.

5.9. Уюшма Раиси ўринбосари:

· Уюшма бўлинмалари фаолиятини ташкил этади, улар ишларини такомиллаштириш бўйича Бошқарувга таклифлар киритади;

· назорат остидаги бўлинмалар учун лавозимий йўриқномалар ва низомлар ишлаб чиқади ҳамда уларни Бошқарувга тақдим этади;

· Уюшма Бошқаруви ва Раиси томонидан бошқа ваколатлар берилади.

5.10. Тафтиш комиссияси Уюшманинг молиявий-хўжалик фаолиятини назорат қилади. Тафтиш комиссияси Қурултойда Уюшма аъзолари орасидан 1 йил муддатга 3 киши таркибида сайланади. 

5.11. Тафтиш комиссияси аъзолари Бошқарув йиғилишларида маслаҳат овози ҳуқуқи билан иштирок этишлари мумкин.

5.12. Тафтиш комиссияси фақат Қурултойга ҳисобот беради ва йиллик режали текширувлар ўтказади. Тафтиш комиссияси томонидан режадан ташқари текширувлар Уюшма Бошқаруви, Раиси топшириғи бўйича, Уюшма кўпчилик аъзоларининг шахсий ташаббуси бўйича ёки ёзма талаби бўйича ўтказилади. Ҳар бир текширув натижалари бўйича маълумот, у тамом бўлиши билан зудликда Қурултойда кўриб чиқилиши учун тақдим этилади. 

5.13. Тафтиш комиссиясига, унинг талаби бўйича, Уюшманинг ҳар қандай бухгалтерлик, идоравий, режали, техникавий ва бошқа ҳужжатлари тақдим этилиши лозим. Тафтиш комиссияси аъзолари Уюшма фаолияти тўғрисида ҳар қандай маълумотни олишга рухсат этилган билиши лозим. Улар тафтиш ва текширув жараёнида олган маълумотларни ошкор қилиш ҳуқуқига эга эмаслар. Тафтиш комиссияси Қурултойнинг навбатдан ташқари йиғилиши чақирилишини талаб қилиш ҳуқуқига эга.

5.14. Тафтиш комиссиясининг йиғилиши комиссиянинг ҳар қайси аъзоси ташаббуси бўйича чақирилади. Тафтиш комиссияси қарорлари, агар улар учун камида унинг таркибидан 3/2 қисми овоз берилган бўлса, кучга эга бўлади. Тафтиш комиссияси йиғилиши барча билдирилган фикрлар кўрсатилган ҳолда батафсил протоколлаштирилади.   

5.15. Бошқарув қарорига кўра, Оқсоқоллар кенгаши ташкил этилиши мумкин. Оқсоқоллар кенгаши қарори маслаҳат хусусиятига эга. Оқсоқоллар кенгашини ташкил этиш ва унинг фаолият олиб бориш тартиби ҳамда у тўғрисидаги Низом Уюшма Бошқаруви томонидан тасдиқланади

6. УЮШМА МАБЛАҒИ ВА БОШҚА МОЛ-МУЛКИНИНГ ШАКЛЛАНИШ МАНБАЛАРИ, МОЛ-МУЛКНИ БОШҚАРИШ БЎЙИЧА УЮШМА ВА УНИНГ ТУЗИЛМАВИЙ БЎЛИНМАЛАРИ ҲУҚУҚЛАРИ

6.1. Уюшма ва унинг бўлинмалари маблағлари:

- кириш ва аъзолик бадалларидан;

· кўнгилли бадаллар ва эҳсонлардан;

· уставга мувофиқ тарзда лекциялар, кўргазмалар, спорт ва бошқа тадбирлар ўтказилишидан, лотереялардан тушган тушумлардан;

· ишлаб чиқариш ёки бошқа хўжалик фаолиятидан тушган даромадлардан;

· қонун ҳужжатлари билан тақиқланмаган бошқа тушумлардан шаклланади.

Уюшма аъзолари улар орқали Уюшмага ва унинг тузилмавий бўлинмаларига топширилган мол-мулкка, шу жумладан, аъзолик бадалларига ҳам эгалик қилиш ҳуқуқлари йўқ. Улар аъзо сифатида қатнашадиган Уюшма ва унинг тузилмавий бўлинмалари мажбуриятлари бўйича жавоб бермайдилар, Уюшма эса ўз аъзолари мажбуриятлари бўйича жавоб бермайди. 

Уюшма ва унинг тузилмавий бўлинмалари хусусий мулки Қозоғистон Республикаси қонунлари билан ҳимоя қилинади.

6.2. Тадбиркорлик фаолиятидан тушган даромадлар аъзолар ўртасида қайта тақсимлана олинмайди ва уставда белгиланган мақсадлар бажарилиши учун фойдаланилади.

6.3. Тузилмавий бўлинмалар мол-мулклари моддий бойликларни ташкил этади, уларнинг қиймати Уюшманинг умумий балансида акс эттирилади.

7. УЮШМА ҲУҚУҚЛАРИ ВА МАЖБУРИЯТЛАРИ
7.1.  Уюшма уставда белгиланган мақсадларни амалга ошириш учун қуйидаги ҳуқуқларга эга:

· ўз фаолияти тўғрисида маълумот тарқатиш;

· ўз аъзоларининг ҳуқуқлари ва қонуний манфаатларини судда ва бошқа давлат органларида, ўзга жамоатчилик уюшмаларида намоён этиш ва ҳимоя қилиш;

· оммавий ахборот воситаларини таъсис этиш;

· йиғилишлар, митинглар, намойишлар, юришлар ва норозилик намойишларини ўтказиш;

· матбаачилик фаолиятини амалга ошириш;

· халқаро нотижорат, ноҳукумат уюшмалари таркибига кириш;

· миллий-маданий ривожланиш аниқ дастурлари ва лойиҳаларини амалга ошириш учун давлат ҳукумати органлари томонидан мадад олиш;

· давлат ҳукумати органлари ва бошқармаларига мурожаат этиш;

· маълумотларни миллий тилда олиш, чоп этиш ва тарқатиш;

· тарихий ва маданий меросларни сақлаш ва бойитиш, миллий маданият қадриятлари билан эркин мулоқотда бўлиш;

· бадиий халқ ҳунармандчилиги тикланиши ва ривожланишига кўмаклашиш;

· илмий-ўқув муассасалари, маданий муассасаларни ташкил этиш ва уларнинг Қозоғистон Республикаси қонунларига мувофиқ фаолият юритишини таъминлаш;

· Қозоғистон Республикаси қонунларига зид келмайдиган бошқа ваколатларни амалга ошириш.

7.2.  Уюшма қуйидагиларни бажариши шарт:

· Қозоғистон Республикаси қонунларига, шунингдек уставда кўзда тутилган меъёрларга риоя қилиш;

· ўз аъзоларига, уларнинг ҳуқуқ ва манфаатларига даҳлдор ҳужжатлар ва қарорлар билан танишиб чиқиш имкониятини таъминлаш;

·  ўз аъзоларини пул тушумлари ва харажатлари тўғрисида хабардор қилиш;

· рўйхатга олиш органини доимий амал қилувчи раҳбарлик органининг жойлашган манзили ўзгаришлари тўғрисида ҳамда раҳбарлар ҳақидаги маълумотлар тўғрисида ягона давлат регистрига киритиладиган маълумотлар ҳажмида хабардор қилиш.

8. УСТАВГА ЎЗГАРТИШЛАР ВА ҚЎШИМЧАЛАР КИРИТИШ ТАРТИБИ

8.1. Уставга ўзгартишлар ва қўшимчалар киритиш Қурултой ваколати ҳисобланади.

8.2.  Уставга ўзгартишлар ва қўшимчалар киритилиши билан боғлиқ масалаларни қўйиш тўғрисидаги қарор Бошқарув томонидан муҳокама қилинганидан сўнг қабул қилинади ва сўнгра Қурултой кун тартибига киритилади.

8.3.  Қурултойнинг уставга ўзгартишлар ва қўшимчалар киритиш тўғрисидаги қарори овозларнинг 3/2 қисми овоз берган натижаларда ва иштирокчиларнинг устав бўйича етарли ҳисобланган миқдори (кворум) мавжудлигида қабул қилинган ҳисобланади.

8.4.  Уюшманинг ҳар қайси аъзоси уставга ўзгартишлар ва қўшимчалар киритиш тўғрисида таклиф киритиши мумкин. 

8.5.  Барча киритилган ўзгартишлар ва қўшимчалар тўғрисида қонун билан белгиланган тартибда адлия органларини хабардор этиш талаб этилади.

9. УЮШМАНИ ҚАЙТА ТАШКИЛ ЭТИШ ЁКИ ТУГАТИШ ТАРТИБИ

9.1.  Уюшма ўз фаолиятини Қурултой қарорига бўйича қайта ташкил этиш ёки тугатиш йўли орқали ёхуд қонун билан кўзда тутилган ҳолатларда, суд қарори бўйича тўхтатади.

9.2.  Уюшманинг ҳар қайси аъзоси қайта ташкил этиш ёки тугатиш тўғрисида таклиф киритиши мумкин.

9.3.  Уюшма фаолиятининг қайта ташкил этилиши ёки тугатилиши тўғрисидаги қарор Қурултойнинг 3/2 қисми овоз берган ҳолатда қонуний ҳисобланади.

9.4.  Тугатиш Уюшма Қурултойи томонидан сайланган махсус тугатиш комиссияси томонидан амалга оширилади.

9.5.  Уюшма тугатилганда, кредиторлар талаблари қондирилганидан сўнг қолган мол-мулк уставда белгиланган мақсадларга йўналтирилади.

10. УЮШМА ФИЛИАЛЛАРИ ВА ВАКОЛАТХОНАЛАРИ

10.1. Уюшма ўз уставида белгиланган мақсад ва вазифаларни амалга ошириш учун ўз жойлашган манзилидан ташқарида юридик шахс ҳисобланмаган ўз тузилмавий бўлинмалари – филиаллар ва ваколатхоналарини очиш ҳуқуқига эга.

10.2. Филиаллар ва ваколатхоналарга Уюшма ҳисобидан тезкор бошқарув ҳуқуқи билан мол-мулк берилади.

Уюшманинг тузилмавий бўлинмалари – филиал ва ваколатхоналарга раҳбарлик Уюшма Қурултойи томонидан сайланадиган ва ваколатнома билан фаолият кўрсатадиган Раҳбар томонидан амалга оширилади.

10.3. Филиаллар ва ваколатхоналарнинг мақсадлари, вазифалари, фаолиятлари, шунингдек ҳуқуқ ва мажбуриятлари Низом билан белгиланади.

10.4. Филиал ёки ваколатхона очиш тўғрисидаги қарор Уюшма Қурултойи томонидан қабул қилинади. 

         Уюшма Раиси                                                               О.М. Ирисметов

